
మెఱుఁగులన దశదిశల మెఱఁవఁ దలమీఁదన్

వఱలు సురనది దొలఁకి నెఱిఁజినుకులను గురియఁ

దరిమికొని తొలుమొగులు తఱియనఁగ నృత్యం

బొఱ నమరులలితగతి మెఱయుశివుఁ డజుఁ డమరుఁ

డుఱుఫలము లొసఁగునని యెఱిఁగి నుతియింతున్.

	లయ॥	
కరనికర ముకువిటపవరము లనఁ గరతలము

లరుణరుచిఁ దలిరులన గరజములు పుష్పో

త్కర మనఁగ వనరుహజహరిదనుజమునిమనుజ

సురగగనచరభుజగగరుడగణయక్షో

శ్వరుల కతిదయ నొసఁగు వరఫలము లనిశమును

భరితమయి మధుసమయసురవరమహీజ

స్ఫురణ కెనయనఁ దనరు వరదు హితనటనరతుఁ

బరమపరుఁ బరమగురుఁ బరము నుతియింతున్.

	క॥	
సురపానభోంతకాసుర । వరుణానిలధనదరుద్రవందితచరణున్

ధరణిజలవహ్నిమరుదం । బరరవిసోమాత్మమూర్తిఁ బరము నుతింతున్.

	వ॥	
అని యనేకప్రకారంబులం బరమభక్తియుక్తిం ప్రస్తుతింప దక్షునకుం ద్ర్యక్షుండు

ప్రత్యక్షంబై తదీయాధ్వరఫలంబు సఫలంబుగాఁ బ్రసాదించి దక్షుం బ్రజాపతి

నియోగంబునంద నియోగించి.

	ఉ॥	
ధర్మచరిత్రతాకలితతత్త్వమయాధికదీప్తిదీపికా

నిర్మలినప్రభాపటలనిర్గళితాఖిలలోకపూరితో

త్కర్మతమిస్రుఁ డర్థిజనకల్పమహీరుహకల్పుఁ డూర్జితాం

తర్ముఖముఖ్యుఁ డత్యధికదర్పకదర్పహరుండు సన్మతిన్.

	క॥	
ఇష్టానిష్టవిముక్తుం డ । భీష్టఫలప్రదుఁడు సన్మునీంద్రారాధ్యుం

డష్టతమపరమతనుమయుఁ । డష్టార్థముఖాన్వయాబ్జహరితేజమునన్.

	చ॥	
భావమరణాతురాంబునిధిపారుఁడు ఘోరమహోగ్రసత్వసం

భవగతసాగరోత్తరణబంధురభూచరసేతుభూతస

త్ప్రవిమలితాత్మతత్వపదపారగుఁ డాదిమునీశ్వరుండు స

త్కవిగమకిప్రశంసితుఁ డకారణమిత్రుఁడు పాత్రుఁ డిమ్మహిన్.

		 ఈ పేజీలో చివరి మార్పు 17 డిసెంబరు 2020న 03:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

